PAGE  
9

Uitbranding 3: Hoe Paulus uitbranding voorkom het!
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps. 9:,7,8,9,10
Geloofsbelydenis

Leerstellig N.G.B. Art 11
Wet

Ps 38:1,15,17
Gebed

Sb 15-1:1,2,3,4
Skriflesing en prediking

Gebed

Liefdegawe

Sb 14-1:1,2,3
Seëngroet

Skets

Teks: 2 Korintiërs 1:8,9,10
Enkele weke gelede het ons ŉ seminaar oor uitbranding in ons gemeente gehou.  Op versoek van lidmate lewer tans drie preke wat gebaseer is op wat Johan Eloff ons tydens die seminaar geleer het. 

Vandag bestudeer ons hoedat Paulus se geloofsperspektief voorkom het dat hy uitbrand.
Wat is uitbranding?

Uitbranding kan veroorsaak word deur verskeie faktore (sien hieronder). Die gekombineerde gevolg van hierdie faktore kan wees: emosionele uitputting, fisiese moegheid, onttrekking, depressie, stresverwante siektes, spanning, verlies van behoorlike funksionering.

Oorsake van uitbranding

Faktore wat uitbranding veroorsaak is druk wat jy beleef en die manier waarop jy daarop reageer.  Jou reaksie word weer bepaal deur die manier waarop jy dink en wat jou dryfveer (skat) in jou lewe is.  Paulus het die regte geloofsperspektief op sy omstandighede gehad.  Ten spyte van uiterste druk, was sy geloofsoë op die Here gerig.  Hy het altyd sy afhanklikheid van God bly besef.

Regstelling en/of voorkoming van uitbranding

Deur jou prioriteite (geloofsoog) reg in te stel, sal jou manier van dink verander.  Jou veranderde denke sal jou reaksie verander.  Jou reaksie sal maak dat jy jou druk anders hanteer. 

Preek
Geliefdes in ons Here Jesus Christus

Ons is besig met ŉ reeks preke onder die tema ‘Uitbranding’.  Die rede vir hierdie reeks preke is die seminaar oor uitbranding wat ons op die 9de Februarie hier in die gemeente aangebied het.  Verskeie lidmate wat die seminaar bygewoon het, het my gevra om ŉ reeks preke te maak oor wat ons geleer het.  
Omdat hierdie reeks gebaseer is op die inligting wat ons tydens die seminaar gekry het, moet Johan Eloff (wat vroeër predikant van die Gereformeerde Kerk Kemptonpark Mooifontein was) die erkenning kry vir baie insigte wat in hierdie preke na vore kom.  
Vanoggend bied ek die laaste van die reeks preke oor uitbranding aan.  

Kom ons kyk eers weer 

na wat uitbranding is.

Gemeente, in hierdie reeks preke het ons gesien dat uitbranding verskillende simptome in ons lewens tot gevolg kan hê.  Die maklikste is seker om te sê dat ons weens dinge wat in en met ons lewens gebeur
· op raak,  

· gedaan raak,  

· klaar raak. 
Hierdie klaar wees (op wees, gedaan wees) kan maak dat ons 
· gedurig fisies baie moeg is (al slaap jy dalk genoeg, of meer as gewoonlik).  
· Ons kan baie gespanne wees.  
· Ons funksioneer dalk nie meer so doeltreffend as waartoe ons regtig in staat is nie.  
· Emosioneel en geestelik kan ons uitgeput wees.  
· Jy bars dalk (anders as vroeër) sommer maklik in trane uit, 
· jy verloor dalk (anders as vroeër) sommer baie maklik jou humeur oor die kleinste dingetjie.  
· Jou lus vir die lewe neem af.  
· Jou humor plat af.  
· Jy begin jou onttrek van ander mense. 
· Jy kan alleen voel. 
· Jy kan soos ŉ mislukking voel.

Ja, al hierdie dinge kan simptome van ander dinge (soos siektes) wees, maar meestal kom hierdie dinge in jou lewe voor weens ŉ mindere of meerdere mate van uitbranding.  Uitbranding kan jou (sonder dat jy dit besef) in ŉ mindere of meerdere graad van depressie laat beland.
Geliefdes, so het ons tot nou toe al in hierdie reeks preke gesien: om uit te brand is nie ŉ skande nie.  Dit gebeur met die beste van ons.  Immers, die twee mees vooraanstaande figure in die Ou Testament het ook met uitbranding geworstel.  As die Jode in die Nuwe Testamentiese tyd na Moses en Elia verwys het, het hulle na die hele Ou Testament verwys.  En beide Moses en Elia het geworstel met uitbranding.

· In ons eerste preek het ons gesien hoedat Moses begin het om alleen daar in die woestyn lang ure in te sit om al die werk wat hy vir homself geskep het, te kon hanteer.  Hierdie lang ure wat hy alleen gewerk het, het groot probleme begin veroorsaak:

· Hyself het te hard gewerk.  Sy persoonlike lewe het daaronder begin lei.  Ons het gesien dat sy persoonlike verhouding met die Here ook moontlik daaronder begin ly het.  Hy was so besig met die dinge van die Here, dat hy waarskynlik nie meer by die Here van die dinge uitgekom het nie.

· Sy gesin het daaronder gely.  Hy het nie sy vrou en kinders by sy skoonpa gaan haal nie.  Sy skoonpa moes hulle na hom toe bring.

· En die volk het ook daaronder gely.  Hulle moes lang ure in die son staan en wag om hulle afsprake by hom te kon kry.

· In ons tweede preek het ons gesien hoedat Elia met uitbranding en depressie gesukkel het.

· Hy het alleen in die woestyn in gevlug.

· Hy het gewens hy gaan dood.

· Hy het gebid om dood te gaan.

· Hy slaap weens uitputting diep en vas.

Broers en Susters, ek sê weer: uitbranding is nie ŉ skande nie.  Inteendeel, uitbranding in ons lewens kan ŉ groot genadegawe van die Here aan ons wees.  Uitbranding kan ŉ instrument wees wat die Here aan ons gee om ons lewens reg te ruk.  
Immers, hoekom brand ons uit?

Is dit nie omdat iets in ons lewens nie reg is nie?

Deur in ŉ mindere of meerdere mate uit te brand en dit dan te besef, kan ons tot die besef bring dat ons dinge in ons lewens moet regstel.  Prioriteite in ons lewens is nie reg nie.  As ons daardie prioriteite en sake in ons lewens regstel wat verkeerd is, dan sal ons die lewens leef wat die Here van ons verwag, en dan sal ons nie uitbrand nie.   
Uitbranding kan ons dus op ŉ harde manier daartoe bring om verkeerdhede in ons lewens reg te stel.  Tog is dit nie nodig om eers uit te brand om ons die prioriteite en verkeerdhede in ons lewens reg stel nie.  As ons nie ons Here Jesus Christus as voorbeeld neem nie, is Paulus seker die beste voorbeeld van hierdie waarheid vir ons in die Bybel...  
Kom ons vra eers weer: 

Wat veroorsaak uitbranding?

Is dit weens druk en spanning wat ons beleef?

Brand ons uit omdat druk en spanning so groot word dat ons spontaan ontplof?
Nee, as dit so was, dan moes Paulus baie vinnig in sy diens aan die Here Jesus uitgebrand het.

In ons teks van vandag (2 Korintiërs 1) skryf Paulus van geweldige groot druk wat hy en Timoteus in die provinsie Asië beleef het.  In vers 9 skryf hy dat hierdie druk en swaarkry hulle ver bo hulle kragte beproef het.  Hierdie druk en swaarkry was so groot, dat hulle selfs die hoop om te bly lewe, laat vaar het.  Hulle het eintlik aanvaar dat dit klaar is met hulle.
Paulus beskryf nie presies wat hierdie swaarkry, druk en spanning veroorsaak het nie.  Tog, ŉ entjie verder in dieselfde brief, beskryf hy in hoofstuk 11 van die swaarkry wat hy al in diens van die Here beleef het.  Daar staan in 2 Korintiërs 11:23-29
23... ek was meer in die tronk, ek is meer dikwels geslaan, ek was dikwels in doodsgevaar. 24﻿Vyf maal het ek van die Jode die gebruiklike straf van nege en dertig houe gekry, 25﻿drie maal het ek lyfstraf gekry, en een maal is ek met klippe gegooi. Drie maal het ek skipbreuk gely en een maal het ek ’n dag en ’n nag in die oop see deurgebring.
26﻿Ek was dikwels op reis en in gevaar: daar was gevare van riviere, gevare van rowers, gevare van my volksgenote en gevare van heidene; gevare in die stad en gevare in die veld; gevare op see en gevare onder vals broers. 27﻿Daar was vir my harde werk en swaarkry, dikwels nagte sonder slaap, dikwels honger en dors; en dikwels was ek sonder kos, sonder skuiling of bedekking teen die koue. 28﻿Behalwe dit alles was daar nog die daaglikse bekommernisse, die besorgdheid oor al die gemeentes. 29﻿As iemand swak is, voel ek asof ek self ook swak is; as iemand in sonde val, voel ek asof ek ook deur vuur gaan.
Geliefdes, as ons net so kyk na hierdie dinge wat Paulus beskryf het, dan moes hy ŉ kandidaat vir uitbranding gewees het.  Tog het hy nie uitgebrand nie.  Hoekom nie?

Ek vra weer: wat veroorsaak uitbranding?

Is dit weens druk en spanning wat op ons toegepas word?

Nee, Paulus se lewe wys duidelik dat dit nie swaarkry, druk en spanning is wat veroorsaak dat ons uitbrand nie.  Ons brand uit weens die verkeerde manier waarop ons swaarkry, druk en spanning hanteer.
In ons vorige twee preke het ons gesien hoedat Moses en Elia hulle 

swaarkry, spanning en druk verkeerd gehanteer het.

Ons het Moses en Elia se denkpatrone met ŉ driehoekie uitgedruk.  Ons kan Paulus se denkpatroon ook met hierdie driehoekie uitdruk.  

Let op dat Moses, Elia en Paulus die heeltyd in interaksie met God en hulle omstandighede is.

Hoe het Moses sy druk hanteer?

Moses het sy druk hanteer deur na homself te kyk vir antwoorde.  Hy was die een wat self die antwoorde op sy probleme moes kry.  Ja, al was hy in ŉ verhouding met God, het hy vele verantwoordelikhede gehad, en hy het gereken hy was die een wat dit moes oplos! ... ... ...
Een manier hoe ons ons druk en spanning kan hanteer is deur na onsself te kyk vir antwoorde. Dan moet ons met ons eie vermoëns ons probleme hanteer.
Wat gebeur as ons op hierdie manier te werk gaan?

· As ons probleme nie te groot is nie en ons kan dit nog self hanteer, dan gaan dit goed.

· Maar as ons druk te groot raak, 
· as dit wat ons reken ons moet doen vir onsself te groot en te veel raak, 
· as dit vir onsself onmoontlik is om te doen wat ons dink ons moet doen, 
· dan stort ons ineen.  
· Dan brand ons uit.

So dikwels begin ons met iets wat ons reken ons moet doen.  Aan die begin kan ons dit nog hanteer.  Maar dit is nie lank nie, dan kom ons agter dat ons kan nie meer kan doen as wat ons doen nie.  
· So kan jy byvoorbeeld by die werk ekstra verantwoordelikhede kry.  Jy is dalk die enigste wat ŉ spesifieke ding kan doen.  Jy doen dalk ook dit wat nou van jou gevra word met liefde en oorgawe.  Maar kort voor lank, is die werk te veel.  En niemand help jou nie.  Niemand kan jou help nie.  As hierdie tendens te lank aanhou, dan brand jy uit.
· Op ŉ ander manier kan dieselfde gebeur.  Jy het ambisie en wil graag ŉ klomp dinge doen.  Jy pak net meer en meer dinge aan en kort voor lank kan jy nie by alles uitkom nie.  Die gevolg: dit is nie lank nie of jy begin uitbrand...
Geliefdes, Moses se probleem was dat hy na homself opgekyk het vir werksverrigting wat hy nie kon gee nie.  Ons kan ook onsself onder druk plaas (of toelaat dat ons onder druk geplaas word) en dan kan ons dit later nie meer hanteer nie.  Dan brand ons uit... ...
Elia het sy druk op ŉ effens ander manier hanteer.

Let op, ook Elia was te midde van sy omstandighede in ŉ verhouding met God.  Tog, wat was sy probleem?

Sy probleem was dat hy opgekyk het na sy omstandighede.  Sy omstandighede was in 1 Konings 19 die bepalende faktor vir sy lewensuitkyk.  Al wat hy raakgesien het was die verharde en ongehoorsame harte van die volk en die koningin wat hom wou doodmaak.  Sy vooruitsigte was vir hom bleek.  Hy het nie kans gesien vir verdere vlug en wegkruip nie.  Hy was bang hy word gevang.  Hy wou nie meer aangaan nie.  Hy wou doodgaan.
Ook ons kan so teen ons omstandighede vaskyk dat ons ons lewenslus verloor.

· Moeilike werksomstandighede, 
· ŉ salaris wat nie genoeg is vir ŉ maand en behoorlike onderhouding van ŉ gesin nie, 
· kinders wat jou hart verskeur, 
· ŉ stukkende verhouding met jou man of vrou, 
· geweld en misdaad wat jou kan tref, 
· ernstige (selfs terminale!) siekte 
– al hierdie dinge kan ons lewensvooruitsigte bleek maak.  Ons kan lewensmoeg word.  Ons kan ook hiervan uitbrand.
Elia het uitgebrand omdat hy teen sy omstandighede vasgekyk het.  Ons kan weens dieselfde rede uitbrand... ...
Maar hoekom het Paulus nie uitgebrand nie?

Ons het netnou Paulus se lys van ontberings en swaarkry gelees.  Hoe het hy dit reggekry om voort te gaan met die lewe ten spyte van al sy druk en teenspoed?

Gemeente, Paulus het nie uitgebrand nie, want hy het sy oë (sy geloofsoë) op die regte plek gehou.  Hy het nie na homself gekyk vir antwoorde nie.  Hy het nie teen sy omstandighede vasgestaar nie. Nee, hy het voortdurend na die Here bly opkyk.

Immers in 2 Korintiërs 1:9 sê Paulus (net nadat hy gesê het hulle het so swaar gekry dat hulle alle hoop om te lewe laat vaar het en dit gevoel het asof die doodsvonnis oor hulle uitgespreek is): “...  Maar dit het gebeur, sodat ons nie op onsself sou vertrou nie, maar op God wat die dooies opwek tot die lewe.” 
Broers en Susters, ons moet mooi lees wat hier staan.  Hoe swaar het Paulus en Timoteus gekry?

So swaar dat hulle gedink het hulle gaan dood.  Daarby, so swaar dat hulle geweet het dat hulle niks uit hulle eie aan die saak kan doen nie.
Daarom, dit sou nie help dat hulle na hulself opkyk om uit hulle penarie te kom nie.  Dit sou ook nie help om te dink die omstandighede gaan verbeter nie.  Hulle het geweet die dood is voor die deur.  Daar is geen uitkoms.

Nou, as hulle nie na hulself kon kyk vir uitkoms nie, en as hulle nie kon hoop dat hulle omstandighede verbeter nie, waarna kon hulle opkyk?
Hulle kon alleen maar opkyk na God.

En hoe kyk hulle op na God.  Kyk hulle op na God vir uitkoms uit hulle penarie?

Nee, hulle kyk op na die God wat dooies opwek tot die lewe!

Hulle het dus al klaar aanvaar hulle gaan sterf.  Maar selfs die dood hou vir hulle geen verskrikking in nie, want hulle kyk verder as die dood.  Hulle kyk na God was hulle uit die dood sal opwek!

En toe die genade – die God wat hulle uit die dood sal opwek, keer op wonderbaarlike wyse hulle groot penarie om en hulle kom vry voor hulle sterf... ...
Gemeente, hieruit kom daar ŉ groot troos tot ons.  Bitter swaarkry en moeilike omstandighede kan genademiddele van die Here wees om te sorg dat ons nie op onsself vertrou nie, dat ons nie op ons gunstige omstandighede vertrou nie, maar dat ons leer om op Hom alleen te vertrou.

Samevatting

Geliefdes, ons is swak mensies.  Daarby leef ons in ŉ stukkende wêreld.  
· As jy al jou situasie en omstandighede met jou eie kragte en vermoëns gaan probeer hanteer, gaan jy op ŉ stadium uitbrand.  Niemand van ons het die krag in onsself om die dinge van hierdie wêreld die hoof te kan bied nie.
· As jy jou situasie en omstandighede voorop gaan stel, gaan jy op ŉ stadium (dalk is jy reeds daarin) moeg en moedeloos word.  Jy gaan die gevaar van totale uitbranding loop.

Nee, hierteenoor: kyk op na die Here.  Sien Hom raak.  Vertrou jouself aan Hom toe.
Hoe doen jy dit?

Deur elke dag biddend voor die Here te leef.

Wie is hierdie Here na Wie ons opkyk en voor Wie ons biddend leef?

· Hy is die Here wat hemel en aarde gemaak het.

· Hy is die Here wat die geskiedenis totaal in sy hand hou.

· Hy is die Here wat ons in liefde te midde van die stukkendheid van hierdie wêreld raakgesien het en ŉ plan gemaak het.

· Hy is die Here wat sy Seun gestuur het om ons straf te dra en ons wat in Hom glo as sy kinders aan te neem.
· Hy is die Here wat deur sy Gees in ons woon.

· Hy is die Here wat ons te midde van watter stukkende situasie ons ook al mag verkeer, in sy Vaderarms teen sy Vaderbors vashou.

Hoe weet ons al hierdie dinge?

Hy sê dit in sy Woord vir ons.  
Rig jou geloofsoë op Hom

· Sorg dat jy sy Woord ken, dan sal jy ook van al sy beloftes weet.  En jy sal ook weet dat Hy getrou is aan sy beloftes.

· Verder, bid elke dag.  Bid te midde van jou omstandighede wat swaar en moeilik is.  

Moenie jou krag in jouself soek nie.  Soek jou krag in Hom.  Dit kan jy alleen doen wanneer jy elke situasie van elke dag biddend benader volgens sy beloftes in sy Woord.
Gebruik elke dag gebed om by wyse van spreke in jou Here se Vaderarms in te klim.  En wanneer jy in sy Vaderarms ingeklim het, 
· weet dat Hy jou lankal reeds daarin vashou, nog voor jy daar ingeklim het.  
· Weet dit is nie jyself of jou omstandighede wat jou deur hierdie lewe dra nie.  Dit is jou hemelse Vader wat jou styf in sy arms vashou, al voel dit of die storms van hierdie lewe jou daaruit wil slaan.  
Geen storm kan jou uit sy arms slaan nie, want Jesus het al die storms reeds oorwin.  Selfs nie eers die storm van die dood kan jou uit sy arms slaan nie, want as jy na die dood jou oë oopmaak, is dit in die arms van jou Vader!
Geliefdes, leef op hierdie manier, en jy sal soos Paulus (al is die storms hoe groot) nooit uitbrand nie.  Want dan is dit nie jy wat leef nie, maar jou Here wat deur jou lewe.

AMEN

